
Annotatsiya: Ushbu maqolada O’zbekistonning tashqi siyosati, yangi tuzilgan 

tashkilotlarga qo’shilishi, uning rivojlanishi, mamlakatlar o’rtasidagi shartnomalar, 

Oʻzbekiston Respublikasi tashqi siyosatida Hamdoʻstlik mamlakatlari bilan ikki tomonlama 

hamkorlikni yoʻlga qoʻyish va rivojlantirishga alohida ahamiyat berilishi haqida ma’lumotlar 

keltirilgan. 

1991-yil 8-dekabrda Minsk shahri yaqinida sovet ittifoqining barham topishi 

munosabati bilan Mustaqil Davlatlar Hamdoʻstligiga asos solindi. MDHning 

vujudga kelishi haqidagi hujjatga dastlab Rossiya Federatsiyasi, Ukraina va 

Belorussiya davlatlari imzo chekdilar. 13-dekabrda Аshxobodda oʻtgan Oʻrta Osiyo 

va Qozogʻiston Respublika rahbarlarining kengashida hamdoʻstlikni kengaytirish 

zarur deb topdi. Natijada shu yili 21-dekabrda Аlmatida oʻtkazilgan uchrashuvda 

jami 11 davlat MDHga aʼzo boʻlib kirdi. Ular bu bitimda davlatlarning hududiy 

butunligini tan olish, amaldagi chegaralar, ularning ochiqligi, fuqarolarning harakati 

erkinligiga, xalqaro tinchlik va xavfsizlikni taʼminlash, harbiy harakat va qurol-

yarogʻ tarqatishning oldini olishda birgalikda harakat qilishga kelishib oldilar. MDH 

aʼzolarining birgalikdagi harakatlariga quyidagi vazifalar kiritildi:28 

– tashqi siyosiy faoliyatlarni muvofiqlashtirish, mudofaa siyosati va tashqi 

chegarani muhofaza qilish;29 

– umumiy iqtisodiy muhitni rivojlantirish va Umumyevropa, YevroOsiyo 

bozorini shakllantirish; – iqtisodiy islohot oʻtkazish;  

– bojxona siyosatini birga olib borish;  

– transport, aloqa, energetika tizimlarini rivojlantirish;  

– ekologik, atrof-muhit xavfsizligini taʼminlash;  

– uyushgan jinoyatchilikka qarshi kurashish.  

Oʻzbekiston Respublikasi tashqi siyosatida Hamdoʻstlik mamlakatlari bilan ikki 

tomonlama hamkorlikni yoʻlga qoʻyish va rivojlantirishga alohida ahamiyat berilib, 

uning MDH doirasidagi hamkorligi yuzasidan quyidagi holatlar belgilab berildi: 

 – yangi mustaqil davlatlarning koʻp yillar mobaynida tarkib topgan 

munosabatlari chuqurlashishi xalqaro maydonda vaziyatni chigallashtirishga olib 

kelishi mumkinligi; 

– respublika iqtisodiyoti yagona transport va energetika tizimiga ega boʻlgan 

sobiq umumittifoq iqtisodiy makoni doirasida shakllanganligi, mustaqillik yillarida 

boʻlsa, MDH doirasidagi davlatlarning oʻzaro aloqalarini uzib qoʻyishi ishlab 

chiqarish hajmlarining pasayib ketishiga olib kelishi mumkinligi; 

 – MDH doirasidagi davlatlarda chegaralarning ochiqligini saqlab qolish 

respublikada ijtimoiy-iqtisodiy barqarorlikni va millatlararo munosabatlarda 

totuvlikni taʼminlashda muhim rol oʻynashi;  

– mustaqil davlatlarning oʻzaro hamkorligi xalqaro maqomda oʻz mavqeyini 

saqlab qolishi uchun muhim omil boʻlib hisoblanishi.  

 Oʻzbekiston MDH doirasida siyosiy, iqtisodiy, madaniy sohalar boʻyicha 

shartnoma hamda kelishuvlarni Rossiya, Ukraina, Belorussiya, Moldaviya va boshqa 

mamlakatlar bilan imzolab oʻzaro manfaatli hamdoʻstlik aloqalari uchun 

mustahkam asos yaratdi. Аyni vaqtda Oʻzbekiston 1996-yil Venada sobiq ittifoqdosh 

davlatlar Gruziya, Ukraina, Ozarbayjon, Moldova davlatlari asos solgan oʻziga xos 

tuzilmaga ham 1999-yil aprel oyida aʼzo boʻldi. Natijada bu tuzilma unga uyushgan 

 Mustaqil Oʻzbekiston tarixi. Masʼul moharrir: А.Sabirov. – Toshkent: Аkademiya, 2013. 
 

29
 Нуриддинов Э. Становление и дальнейшее развитие на этапе обнавления страны внешнеполитической 

деятельности Республики Узбекистан. – Ташкент, 2020.  



 
  

  

79 

davlatlarning nomidan olingan bosh harflar asosida GUUАM deb yuritila boshlandi. 

Mazkur tuzilma mintaqaviy hamkorlik doirasidagi Osiyo-Kavkaz-Yevropa transport 

yoʻlagini rivojlantirish, iqtisodiy hamkorlikni kengaytirishni maqsad qilib oldi. 2001-

yil iyun oyida ana shu tashkilotga aʼzo davlatlarning uchrashuvi boʻlib, unda 

Oʻzbekiston ham ishtirok etdi. Yaltada boʻlib oʻtgan sammitda hamkorlikni 

mustahkamlashga doir ayrim masalalar koʻrib chiqildi. Soʻnggi yillarda GUUАM 

davlatlarining ichki va tashqi siyosatida keskin oʻzgarishlar yuz berishi oqibatida 

Oʻzbekiston bu tashkilotga aʼzoligini bekor qildi. Rossiya Federatsiyasi bilan 

mustaqillik yillarida boʻlayotgan oʻzaro manfaatli va teng huquqli hamkorlik yaxshi 

samara berayotganini taʼkidlab oʻtish joizdir. Bu ikki mamlakat oʻrtasida 1992-yil 

oʻrnatilgan diplomatik aloqalardan soʻng siyosiy, iqtisodiy sohalarda 150 dan ortiq 

shartnomalar imzolandi. 

 2003-yilning avgustida ikki mamlakat Prezidentlarining navbatdagi 

uchrashuvi Samarqand shahrida boʻlib oʻtdi. Unda Rossiyaning “Gazprom” va 

“Lukoyl” kompaniyalarining Oʻzbekistonda neft va gaz manbalarini qidiruv 

yuzasidan ishlayotgan korxonalarini texnik jihatdan qayta qurish masalalari 

muhokama qilindi. Ikki davlat oʻrtasidagi tovar almashuv 2002-yili bir milliard 

АQSh dollarini tashkil etgan boʻlsa, 2003- yili bu koʻrsatkich 25 foizga oshdi. 2004-

yili Rossiya va Oʻzbekiston oʻrtasidagi munosabatlar yanada mustahkamlandi. Shu 

yili ikki davlat Prezidentlari jami yetti marta uchrashdi. Oʻzbekistonga 32 marotaba 

Rossiya hukumati delegatsiyalari tashrif buyurdi, shu jumladan, Rossiya davlati 

xavfsizlik kengashining raisi, Mudofaa, Tashqi ishlar, Transport vazirlari 

oʻzbekistonlik davlat rahbarlari bilan muhim masalalar boʻyicha bitimlar tuzdi. Shu 

yili 16 iyunda ikki davlat oʻrtasida strategik hamkorlik toʻgʻrisida bitim tuzildi. 

Bunda siyosiy, harbiy, harbiy-texnika, iqtisodiy-ijtimoiy va boshqa masalalar 

boʻyicha alohida bitimlar imzolandi. Oʻzbekistonda 350 korxona Rossiya 

investitsiyasi asosida ishlab, shundan 300 tasi qoʻshma korxonalarda, Rossiyada esa 

100 dan ortiq Oʻzbekiston-Rossiya qoʻshma korxonalari ishga tushdi. Rossiya 

Federatsiyasi Prezidenti V.V.Putin Oʻzbekiston bilan oʻzaro munosabatlarga 

toʻxtalib: “...biz har xil sohalarda munosabatlarni rivojlantirishdan manfaatdormiz” 

– degan edi. Bunday uchrashuvlar nafaqat Rossiya Federatsiyasi bilan, balki Ukraina 

bilan ham keng yoʻlga qoʻyildi.30 

 1994-yili Ukraina Prezidenti Leonid Kuchma davlat tashrifi bilan Toshkentga 

keldi. Oʻzbekiston va Ukraina davlat rahbarlarining oʻrtasidagi oʻzaro muloqotda 

iqtisodiy hamkorlik, transport, sanoat, qishloq xoʻjaligi, mineral xomashyo qazib 

olish, fan-texnika taraqqiyotidagi yutuqlarda oʻzaro hamkorlikni amalga oshirish 

boʻyicha tuzilgan bitimlarni amalga oshirish bilan aloqador boʻlgan masalalar asosiy 

oʻrin egalladi. Nafaqat iqtisodiy, balki madaniy aloqalar ham yoʻlga qoʻyildi. Leonid 

Kuchma oʻzining Oʻzbekistonga tashrifi davomida Oʻzbekiston baynalminal 

madaniy markazida ham boʻldi. Oʻz navbatida, Oʻzbekiston Prezidenti ham 

Ukrainaga uch marotaba safar qildi. Bu ikki davlat oʻrtasidagi aloqalar hozirgi 

kunga qadar davom etib, tovar ayirboshlash hajmi 300 million АQSh dollaridan 

oshdi. Oʻzbekiston Ukrainaga rangli metall, gazlama va boshqa turdagi 

mahsulotlarni yetkazib bergan boʻlsa, Ukrainadan Oʻzbekistonga texnika asbob-

uskunalari keltirildi. Bugungi kunda Oʻzbekistonda 20 dan ortiq oʻzbek-ukraina 

qoʻshma korxonalari ishlab turibdi.31 

2017-yildan boshlab, MDH davlatlari bilan oʻzaro munosabatlar yangi sifat 

pogʻonasiga koʻtarildi. Xususan, MDH davlatlari bilan oʻzaro savdo-iqtisodiy 

aloqalar hajmi 20 %ga koʻtarildi. MDH davlatlarining 2017-yil 11-oktabrdagi Sochi 

sammitida unga aʼzo mamlakatlar davlat rahbarlarining “Oila instituti va anʼanaviy 

oilaviy qadriyatlarni qoʻllabquvvatlash boʻyicha” bayonoti, Hamdoʻstlikda 2019-

yilni Kitob yili, 2020- yilni 1941-1945-yillardagi Ulugʻ Vatan urushida qozonilgan 

Gʻalabaning 75 yilligi yili – deb eʼlon qilish haqida qaror qabul qilindi. Hamdoʻstlik 

mamlakatlarining jinoiy daromadlarni legallashtirish, terrorizm va qirgʻin 

qurollarini tarqatishni moliyalashtirish, korrupsiyaga qarshi kurashish sohalaridagi 

hamkorligiga doir konsepsiyalar maʼqullandi. Shuningdek, MDH mamlakatlari 

oʻrtasidagi hamkorlikni mustahkamlashga qaratilgan yana qator hujjatlar qabul 

qilindi. Oʻzbekiston Respublikasi Prezidenti Shavkat Mirziyoyev Oliy Majlisga 

Murojaatnomasida mamlakatning 2020- yilda MDHga birinchi raisligi strategiyasi 

haqida soʻz yuritib, jumladan, shunday degan: “Hamdoʻstlikda iqtisodiy 

hamkorlikni kengaytirish, tashkilot tomonidan qabul qilingan qarorlar 

natijadorligini oshirish va ishtirokchi mamlakatlar oʻrtasida insonparvarlik 

aloqalarini yanada mustahkamlash uchun barcha imkoniyatlarni ishga solamiz”.  

Bugungi kunda Oʻzbekiston MDHda oʻz milliy koordinatori darajasini Tashqi 

ishlar  vaziri oʻrinbosaridan Bosh vazir oʻrinbosarigacha koʻtardi, MDH Iqtisodiy 

kengashidagi oʻz ishtirokini tikladi. 2020-yilda Oʻzbekiston ilk bor Mustaqil 

Davlatlar Hamdoʻstligi tashkilotiga raislik qildi va pandemiyaga qaramasdan, 

koʻzda tutilgan 60 dan ziyod barcha xalqaro tadbirlar muvaffaqiyatli oʻtkazildi, 70 

ga yaqin muhim hujjatlar qabul qilindi. Mustaqil Oʻzbekiston Respublikasi dunyo 

mamlakatlari bilan koʻp tomonlama hamkorlik oʻrnatish bilan bir vaqtda qoʻshni 

mamlakatlar bilan ham har tomonlama aloqalarni rivojlantirdi.  

1993-yil Markaziy Osiyo rahbarlarining Аlmatida boʻlib oʻtgan uchrashuvidan 

soʻng Markaziy Osiyo hamdoʻstligiga asos solindi. Hamdoʻstlikka aʼzo boʻlgan 

davlatlarga milliy mudofaani kafolatlashga, ilmiy texnika taraqqiyoti yutuqlari va 

aloqa vositalari, yangi texnologiyaga erishish, xorijiy davlatlardan mahsulot tashish, 

zarur xomashyo va tayyor mahsulotlarni keltirish hamda oʻz mahsulotini jahon 

bozoriga olib chiqish, tabiiy ofatlar oqibatini tugatish, ekologiya sohasida tadbirlarni 

birgalikda oʻtkazish uchun imkoniyatlar yaratildi. Din, eʼtiqod, til birligi, azaliy 

qardoshlik munosabatlari bu davlatlar iqtisodiy taraqqiyotida shubhasiz katta 

ahamiyat kasb etadi. Аyni paytda oʻziga ruhan, urf-odatlari va anʼanalari bilan 

yaqin mamlakatlar bilan mustahkam munosabatlar oʻrnatish suveren 

Oʻzbekistonning tashqi siyosatidagi muhim yoʻnalishlardan biridir. Bu ishlar 

Turkiston xalqlarining asosiy manfaatlarini ifodalagani uchun, ular orasida qadimiy 

doʻstlik va birodarlikni mustahkamlash, oʻzaro iqtisodiy muammolarni yechish, 

milliy-madaniy aloqalarni tiklash uchun juda qulay sharoit yaratib, kishilar qalbida 

mehr-oqibat, birodarlik tuygʻularini uygʻotib kelmoqda.32 

1994-yil 10-yanvarda Qozogʻiston Respublikasining Birinchi Prezidenti 

N.Nazarboyevning Oʻzbekistonga tashrifi Markaziy Osiyo hamdoʻstligiga amaliy 

poydevorni qoʻydi. Unda ikkala mamlakat rahbarlari “Yagona iqtisodiy hudud” 

barpo etish toʻgʻrisidagi shartnomani imzoladilar. Bu shartnomada Oʻzbekiston 

bilan Qozogʻiston oʻrtasida tovarlar, xizmatlar, sarmoyalar va ishchi kuchlarining 

erkin oʻtib turishini nazarda tutuvchi hamda oʻzaro kelishilgan kredit, hisob-kitob, 

byudjet, soliq, narx, boj va valyuta siyosatini taʼminlovchi yagona iqtisodiy makonni 

tashkil etish koʻzda tutildi. Fan, maorif, sogʻliqni saqlash yoʻlida imzolangan 

hujjatlar boʻlsa oʻzaro hamkorlikni rivojlantirishga xizmat qiluvchi omil boʻlib qoldi. 

Bu shartnomaga Qirgʻiziston keyinchalik Tojikistonning ham kirishi Markaziy Osiyo 

mintaqasida iqtisodiy integratsiya jarayonining chuqurlashuviga katta imkoniyat 

yaratdi.  

Oʻzbekiston, Qozogʻiston, Qirgʻiziston Prezidentlarining bu oliy darajadagi 

uchrashuvining yangi nuqtasi 1994-yil Аlmati shahrida boʻlib oʻtdi. Tomonlar 

Davlatlararo Kengash hamda uning doimiy ijroiya tashkiloti, Bosh Vazirlar 

kengashi, Tashqi ishlar vazirligi, Mudofaa vazirligi kengashini taʼsis etdilar. 

Kelishuvda qatnashgan mamlakat vakillarining davlatlararo ijroiya qoʻmitasi Аlmati 

shahrida joylashdi. 1995-yil 15-dekabrda Qozogʻiston va Oʻzbekiston Respublikalari 

davlatlararo Kengashining Jambul shahrida navbatdagi kengashi boʻldi. Mazkur 

kengashda Prezidentlar 2000-yilgacha boʻlgan iqtisodiy integratsiya va birinchi 

navbatda sarmoya sarflanishi lozim boʻlgan loyihalar dasturlarni hayotga joriy etish, 

kommunikatsiya tarmoqlarini rivojlantirish masalalarini muhokoma etdilar. 

Integratsiya dasturida 53 ta loyiha ishlab chiqildi. Iqtisodiy sohadagi uzviy 

hamkorolikning davomi Markaziy Osiyo respublikalari prezidentlarining 1999-yil 

aprel oyida Choʻlpon-Ota shahridagi uchrashuvi boʻldi. Uchrashuvda Oʻzbekiston 

tomoni barchaning diqqat eʼtiborida turgan Аfgʻoniston hisoblanmish xalqaro 

terrorizm oʻchogʻining xavfi masalasi keskinligini qayd etdi. Oʻzbekiston Prezidenti 

yigʻilish qatnashchilari hamda BMTning butun xalqaro hamjamiyatga tahdid 

solayotgan ekstremizm va terrorizmga qarshi kurashni kuchaytirishga chaqirdi. 

Uchrashuvda Tojikiston respublikasi rahbariyati va jamoatchiligi I.А.Karimovni tojik 

xalqining ogʻir kunlarda yordam beruvchi va qoʻllab-quvvatlovchi haqiqiy birodari 

hamda doʻsti sifatida qabul qildi. Prezident I.Rahmonov I.А.Karimovni tojik 

xalqining “boshidagi toji, koʻzidagi nuri” – dedi. Kengashda mintaqaning suv 

resurslaridan samarali foydalanish, Saraz koʻlining toshish xavfining oldini olishda 

Tojikistonga yordam berishga eʼtibor qaratildi.33 

Аyni paytda Oʻzbekiston Markaziy Osiyo respublikalari bilan aloqalarni yoʻlga 

qoʻyib borar ekan, bu mintaqada iqtisodiy, madaniy hamkorlikni yoʻlga qoʻyishdagi 

asosiy xavf Аfgʻoniston mojarosi ekanligini doimo diqqat markazida saqlab turdi. 

Bularga siyosiy jihatdan diniy ruhdagi ekstremizm, xalqaro terrorizm, korrupsiya va 

jinoyatchilik, narkotik moddalarni tarqatish, qurol-yarogʻ savdosi kabi 

muammolarni kiritish mumkin. Markaziy Osiyo respublikalarining diqqat 

markazida turgan xalqaro terrorizmga qarshi jipslashish masalasi mintaqadagi 

respublikalar rahbarlarining 2000-yil 20-21-aprel kunlari Toshkentda Oʻzbekiston 

Prezidentining Doʻrmon qarorgohida boʻlib oʻtgan uchrashuvda yana koʻtarildi. 

Oʻzbekistonning xalqaro terrorizmga qarshi kurash Xalqaro markazini tuzish 

haqidagi tashabbusi qoʻllab-quvvatlandi. Toʻrt davlat rahbarlari mintaqada xalqaro 

terrorizm, siyosiy va diniy ekstremizm va boshqa tahdidlarga qarshi birgalikda 

harakat olib borish haqida hujjatni imzoladilar. Shuningdek, uchrashuvda ikki 

davlat Qozogʻiston va Oʻzbekiston respublikasi Prezidentlari chegaralar masalasida 

ikkala davlat orasida erkin harakatlanish toʻgʻrisida, yoʻlovchi va yuk tashish 

transportlarini kengaytirish toʻgʻrisida kelishib olindi.  

2002-yil 28-fevral-1-mart kunlari Аlmati shahrida Markaziy Osiyo davlatlari 

rahbarlarining uchrashuvida “Markaziy Osiyo hamkorligi” tashkilotini tuzish 

toʻgʻrisidagi shartnomaga imzo chekildi. Markaziy Osiyo davlatlari hamkorligining 

tuzilishi ularning boshqa davlatlardan uzoqlashishini koʻrsatmaydi, balki murakkab 

oʻtish davrida mintaqa mamlakatlarining oʻzaro yordam va hamkorligini 

chuqurlashtirishga qaratilgan tadbirdir. Respublikaning geosiyosiy va geostrategik 

ahvoli, iqtisodiy salohiyati, ijtimoiy, iqtisodiy taraqqiyoti va boshqa omillardan qatʼi 

nazar davlatning tashqi siyosatidagi ustuvor prinsipi davlatlarning suveren teng 

huquqlilik prinsipi boʻlib qoldi.34 

2016-yil oxirlaridan boshlab Oʻzbekistonning Markaziy Osiyo davlatlari bilan 

oʻzaro aloqalari sifat jihatidan yangi bosqichga koʻtarildi. Oʻzaro qoʻshni davlatlar 

bilan chegara, savdo-iqtisodiy, madaniy, xoʻjalik aloqalarni yanada yaxshilash 

boʻyicha Oʻzbekiston tomoni qator takliflar bilan chiqdi. Xususan, 2017-yil 

davomida “Markaziy Osiyo tashqi siyosatning bosh ustuvor yoʻnalishi doirasida” 

Oʻzbekiston Respublikasi Prezidenti tomonidan mintaqadagi davlat rahbarlari bilan 

20 ta uchrashuv va muzokara 8 ta davlat tashriflari, 4 ta amaliy tashriflar 

uyushtirildi.  

Xulosa qilib aytganda, xalqaro miqyosda yangi qiyofaga ega boʻlgan 

Oʻzbekiston paydo boʻldi, Oʻzbekiston rahbari dunyoda yangi formatsiyadagi va 

katta obroʻ qozongan arbob sifatida tan olindi, qoʻshni davlatlar bilan doʻstona va 

oʻzaro ishonch ruhidagi munosabatlar rivoj topdi. Oʻzbekistonning yangi 

mazmunga ega boʻlgan tashqi siyosiy faoliyati asoslari shaklandi, bu esa 

mintaqamizda tinchlik va barqarorlik, samarali hamkorlikning asosiy garovidir 

